
ƏN QƏDİM ZAMANLARDAN İSLAM DİNİNİN QƏBULUNA QƏDƏRKİ 

DÖVRDƏ MEMARLIĞIN İNKİŞAFI 

 

 Bəşər sivilizasiyasının ilkin meydana gəlmiş ərazilərindən biri də Azərbaycandır. 

İlk növbədə buna səbəb insanların yaşaması üçün mülayim və münasib təbii şərait 

olmuşdur. Ərazidə aparılmış arxeoloji qazıntıların nəticələri göstərmişdir ki, 

Azərbaycanda yaşamış qədim insanlar tarix boyu şərəfli yaradıcılıq yolu keçərək çoxsaylı 

mədəniyyət əsərləri yaratmışlar və onlardan biri də memarlıqdır.  

  Memarlıq tarixdir - insanlıq tarixi. 

Bu tarixin başlanğıcı ibtidai insanların 

yaşadığı təbii mağaralardan başlayır. 

Azərbaycan ərazisində belə mağaraların 

sayı olduqca çoxdur. Böyük və Kiçik 

Qafqaz dağlarının ətəklərində, Talış 

dağlarında, Naxçıvan MR-da, Zəngilan, 

Kəlbəcər, Gədəbəy, Xanlar, Şamaxı və 

nəhayət Füzuli rayonu ərazisində aşkar 

edilmiş Azıx mağarası buna misal ola bilər. 

Belə mağaralarda aparılmış tədqiqatlar 

göstərir ki, burada yaşamış ibtidai insanlar 1,5 milyon il öncə, yaşayışlarını mağaralardakı 

şəraitə uyğunlaşdırmaq məcburiyyətində qalsalar da sonralar şüurun inkişafı və bəzi əmək 

və inşaat alətlərinin yaranması ilə əlaqədar olaraq onlar yaşadıqları təbii mağaraları öz 

yaşayış tərzlərinə uyğunlaşdırmağa çalışmışlar. Mağaranın ortasında yandırılmış ocaq 

tüstüsünü xaric etmək üçün tavandan deşik (baca) açılması, yaxud müəyyən lazımi 

ləvazimatların saxlanması üçün mağaranın daxili divar səthində xüsusi oyuqların açılması 

buna əyani sübutdur. İbtidai insanların təbii mağaralar üzərində apardıqları belə 

yenidənqurma işləri sonrakı dövrlərdə süni mağaraların yaranması ilə nəticələnmişdir. 

 Təbii mağaralar kimi bir neçə küyüldən ibarət olan süni mağaralar da yer səthindən 

xeyli hündür məsafədə dik qayalar və dağ döşündə düzəldilmişdir. Azərbaycan ərazisində 

süni mağaralara Böyük Qafqaz dağlarının cənub-şərq ətəklərində, Kiçik Qafqaz 

dağlarında, Qubadlı rayonunda Bərguşad, Əkərə çayları vadilərində, Şirvan regionunda 

Mərəzə, Sündi və Dərəkənd yaxınlığında, eləcə də cənub əyalətlərində qədim Manna və 

Midiya dövlətlərinə mənsub olan ərazilərində də təsadüf edilmişdir. Harada tikilməsindən 

asılı olmayaraq, özlərini müdafiə etmək məqsədi ilə insanlar süni mağara tipli evlərin bir 

qayda olaraq yer səthindən xeyli hündür məsafələrdə düzəldirdilər. Lakin sonralar inşaat 

tipinin, konkret olaraq daş hörgüsü meydana çıxdıqdan sonra süni mağaralarda əvvəl 

azacıq sonralar isə tədricən ciddi dəyişikliklər baş verdi. Daş hörgüsünün meydana çıxması 

nəticəsində yeni tipli qazma və yarımqazma binalar inşa edilmyə başladı. Belə binalar 

adətən dağların və yamacların döşündə inşa olunmuşdur. Hələ hörgü işinə o qədər 

mükəmməl yiyələnməyən və mənzili lazımi səviyyədə qızdırmağa malik olmayan ibtidai 

insanlar evlərinin yarı hissəsini yeraltı küyl şəkildə quraşdıraraq yalnız onun yer yüstünə 

çıxan hissəsini - dəhlizini təbii daşlarla eyvan şəklində hörüb özlərini dəyişən təbiətin isti-

soyuğundan qorumuşdur. Elmi mənbələrdə belə binaların hələ Midiya dövründən çox-çox 

öncə meydana çıxması və Midiya dövründə geniş yayıldığı qeyd olunur. 

     Mağara tipli yaşayış binalarının sonrakı inkişaf mərhələlərində daş hörgüdən əvvəllər 

küyülün ön və yan divarlarında sonra isə arxa tərəfində istifadə olunmuşdur. Tədricən 

mənzil divarlarının daş hörgü ilə əvəz olunması və insanların bu hörgü ilə bağlı inşaat 

mədəniyyətinin təkmilləşməsi binaların qazma və yarımqazma formasından yerüstü 

inşasına gətirib çıxarmışdır. 

 Öz başlanğıcını süni mağaralardan almış belə binalar uzun bir tarixi inkişaf prosesi 

keçmiş və memarlıq tarixində "Qaradan" adı ilə məşhurlaşmışdır. Azərbaycan ərazisi 

müxtəlif təbii-coğrafi şəraitə və iqlim qurşaqlarına malik olduğu üçün burada inşa edilmiş 

qaradanlar da tədricən yerli iqlim şəraitinə uyğunlaşdırılaraq müxtəlif memarlıq-

planlaşdırma xüsusiyyətlərinə malik olmuşdur. Adətən belə evlərdə insanlara məxsus olan 

ev heyvanları da saxlanılırdı. Tarixi məlumatlara görə Azərbaycanda qaradanlardan XX 

yüzilliyin əvvəllərinə qədər istifadə edilmişdir. 

 Qobustanda aşkar edilmiş ən qədim yaşayış yerləri (mağaralar, müxtəlif primitiv 

sığınacaqlar və s.) ilə yanaşı, meqalit memarlıq abidələri-kromlexlər, menhirlər (çoban 

daşı), dolmenlər və siklop tikililəri geniş yayılmışdı. 

 Hündür daşlardan quraşdırılmış bu qurğular el arasında "qalaça", yaxud "hörükdaş" 

adlanır. Naxçıvan şəhərinin yaxınlığındakı Çalxanqala (Tunc dövrü) və Arpaçay 

sahilindəki Qaratəpə divarındakı Oğlanqala (e.ə. II-I minilliklər) müdafiə tikililəri siklop 

tikililərə aid edilir. Güney Azərbaycanın ərazisində, Araz yaxınlığında da qala tikililəri 

(Bastam, Danalı, Qalaoğlu və s.) aşkar edilmişdir. 

 Azərbaycan ərazisində Manna dövlətinin təşəkkülü (e.ə. IX-VII yüzillər), daha 

sonralar güneydə Atropatena dövlətinin yaranması ilə bağlı şəhərlər əmələ gəlmiş, müdafiə 

tikililəri, əzəmətli qala divarları inşa edilmişdi. Həsənli rayonundakı abidələr kompleksi,  

eləcə də Urmiya gölü sahilindəki qayalarda 

çapılmış sərdabələrin tədqiqi göstərir ki, VII 

yüzildən eyvanlı mənzil tipi təşəkkül 

tapmışdı. Həmin dövrün digər memarlıq 

qurğularından yeganə dini tikili olan od 

mehrabları (müqəddəs odun saxlandığı yer) 

dövrümüzədək gəlib çatmışdır. Bu dövrdə 

yaranmış memarlıq tipləri Azərbaycan 

memarlığının sonrakı inkişafına, eləcə də 

Əhəmənilər dövründə İranın və ön Asiyanın 

digər ölkələrinin memarlığına əhəmiyyətli 

təsir göstərmişdir. Atəşpərəstliyin yayılması 

ilə bağlı yaranan ibadətgahlar (atəşgədələr) islamdan öncə tikilmiş əsas dini binalar 

olmuşdur. 

 Qafqaz Albaniyası dövründə (e.ə. IV yüzil - eramızın VII yüzili) şəhərsalma 

sahəsində mühüm addımlar atılmışdır. Qəbələ şəhəhərinin möhkəm qala divarları, saxsı 

borularından çəkilmiş su kəməri, Dəmirqapı (Dərbənd) keçidində daşdan tikilmiş müdafiə 

sistemi ("uzun divarlar"), Çıraqqala (VI yüzil), Ləkit kəndindəki dairəvi xristian məbədi 

(V-VI yüzillər), Qum kəndindəki bazilika (təqribən VI yüzil), Mingəçevirdəki məbədlər 

kompleksi (VII yüzil) və s. bu şəhərsalma mədəniyyətinin yüksək səviyyəsini göstərir. 

Sasanilər dövrü memarlıq abidələrindən müdafiə tikililəri özəlliklə diqqəti cəlb edir. Xəzər  



Firidun bəy Köçərli adına Respublika Uşaq Kitabxanası 

 2026 : Şəhərsalma və memarlıq ili 
 

dənizinin sahilindən başlayaraq, Babadağın ətəyində qurtaran Gilgilçay səddi və indiki 

Dəvəçi rayonu ərazisində yerləşən Beşbarmaq dağından başlayıb, Xəzərin sahillərinə qədər 

uzanan Beşbarmaq səddi Azərbaycanda istehkam tikililərinin inkişafı haqqında geniş 

təsəvvür yaradır. 

 Ərəb istilasından (VII yüzil) sonra Azərbaycanda islam dininin yayılması ilə bağlı 

memarlığın da inkişaf yönü dəyişdi. Memarlıqda yeni tipli binaların - məscid, mədrəsə, 

türbə, karvansara və s. tikilməsi əsas xətt oldu. Bərdə, Ərdəbil, Marağa, Urmiya, Şamaxı, 

Şəmkur (Şəmkir), Şabran, Beyləqan, Gəncə və Naxçıvan bu dövrdə Azərbaycanın ən 

önəmli şəhərləri idi. Şamaxı, Gəncə və Beyləqanın böyük şəhərlərə çevrilməsi də məhz bu 

dövrə aiddir. 

 Bu dövrdə islam dini ilə bağlı tikililərlə yanaşı, Qafqaz Albaniyasının bəzi 

əyalətlərində xristian məbədləri, müdafiə istehkamları inşa edilirdi. Bunlardan indiki 

İsmayıllı rayonu ərazisində salınmış Cavanşir qalası (təqribən VII yüzil) və Qazax 

rayonunun Yuxarı Əskipara kəndi yaxınlığındakı qala kompleksi (V-VIII yüzillər) diqqəti 

özəlliklə cəlb edir.  

 Ümumiyyətlə, islamdan öncəki və sonrakı dövrlərdə Azərbaycan ərazisində inşa 

edilmiş alban tikililəri memarlığın inkişafında önəmli rol oynamışdır. Bu abidələrdən 

Zaqatala rayonundakı Paşan və Muxax kəndlərində IV-V yüzillərə aid tikili qalıqları, Şəki 

rayonunun Böyük Gəldək kəndində Govurqala (VI yüzil), Qəbələ rayonundakı Böyük 

Əmirli kəndində (IV-VIII yüzil) alban məbədləri, Oğuz şəhərində alban kilsəsi (orta 

əsrlər), Dağlıq Qarabağın Xocavənd rayonunun Qarakənd kəndində Alban kilsəsi (I yüzil), 

Sos kəndində (IV yüzil), İatsi kəndində (V, VII və VIII yüzillərə aid 4 məbəd), Taqaverd 

kəndində (675), Güneyçartar kəndində (1236) alban məbədləri, Ağdərə rayonunun Aterk 

(V yüzil), Kolatağ (614), Qoçoqot (672, 698), keçmiş Dostahir (713), Qasapet (718), 

Çaldıran (XII yüzil) kəndlərində, eləcə də Yuxarı Qarabağın başqa bölgələrindəki Susanlıq 

(IV-VI yüzillər), Vanq (IX yüzil), Traxtik (1094), Tsakuri (1131), Məmmədadzor (1147), 

Tuğ (1197) kəndlərində, Əsgəran rayonunun Şuşikənd (905), Çanaqçı (1065 və 1100), 

Xaçmaç (1100), Xantsk (1122), Xndzristan (1202) kəndlərində alban məbədləri 

dövrümüzədək mühafizə olunmuşdur. 
 

ORTA ƏSRLƏRDƏ MEMARLIĞIN İNKİŞAFI 

 Ərəb xilafətinin yüksəlişi dövründə Azərbaycan memarlığının inkişaf mərkəzi 

Bərdə şəhəri idi. Mənbələrdə "bu yerlərin Bağdadı" 

adlandırılan Bərdədə geniş tikinti işləri aparılmış, çoxlu 

məscid və başqa dini binalar, karvansara, bazar, hamam və 

s. tikilmişdi. IX-X yüzillərdə Xilafətin zəifləməsi 

nəticəsində Azərbaycanda kiçik feodal dövlətlərin 

yaranması ilə bağlı X-XII yüzillərdə müxtəlif memarlıq 

məktəbləri yarandı (Aran, Təbriz, Naxçıvan, Şirvan, 

Abşeron). Azərbaycan memarlıq məktəbləri arasında ümumi 

üslub yaxınlığı var idi. Aran memarlıq məktəbinə (Gəncə, 

Bərdə, Beyləqan) mənsub sənətkarların yaratdığı binaların 

əksəriyyəti Gəncə zəlzələsi (1139) və monqol hücumları 

(XIII yüzil) zamanı dağılmışdır. Gəncə və Beyləqanda 

aparılan arxeoloji tədqiqatlar bir sıra qurğu və bina 

qalıqlarını aşkara çıxarmışdır. Gəncə çayı üzərindəki 3 körpü (XII yüzil), Beyləqandakı  

yaşayış binaları, hamam və s. qalıqları Aran memarlıq məktəbinin üslub özəllikləri 

haqqında aydın təsəvvür yaradır. 

 Naxçıvan memarlıq məktəbinin abidələri binalarda çox boyalı kaşıdan ornamentli 

baştağ kompozisiyalarının tətbiqi, Şirvan-Abşeron məktəbinə mənsub tikililər sadə 

memarlıq bölgüləri və dekorativ oyma bəzəkləri ilə seçilir. Təbriz məktəbinin ən yaxşı 

abidələri üçün memarlıq quruluşunun dəbdəbəliyi, dekorların müxtəlifliyi səciyyəvidir. 

Dövrümüzədək çatmış mütənasib quruluşlu, zəngin dekorlu qülləvarı türbələr və digər 

tikililərdə Naxçıvan məktəbinin üslub özəllikləri əksini tapmışdır.  

 Bu məktəbin ən yüksək zirvəsini Naxçıvandakı Yusif ibn Küseyr (1162) və 

Mömünə xatun (1186) türbələrinin, eləcə də hazırda mövcud olmayan dini tikililər 

kompleksinin müəllifi memar Əcəmi Əbubəkr oğlu Naxçıvaninin yaradıcılığı təşkil edir. 

Əcəminin yaradıcılığı üçün obrazın monumentallığı, kompozisiyanın mütənasibliyi və 

dekorların zərifliyi, öz dövrünə görə rasional konstruksiyaların tətbiqi, ornament 

bəzəklərinin oynaqlığı səciyyəvidir. Onun ornament kompozisiyaları bədiiliklə riyazi 

təfəkkürün üzvi birləşməsinə əsaslanır. Əcəminin yaratdığı kompozisiya və dekorativ 

bəzək üsulları Azərbaycanın, eləcə də müəyyən ölkələrin türbə tikililərinə böyük təsir 

göstərmişdir. Marağadakı "Göy günbəz" türbəsi (1196, memar Əhməd Məhəmməd oğlu) 

Əcəmi üslubuna yaxındır. Marağa abidələri Azərbaycan memarlığının inkişafında önəmli 

yer tutmuşdur. Bunlardan dövrümüzədək çatmış ən qədimi "Qırmızı günbəz" türbəsidir 

(1148, memar Bəkir Məhəmməd). Bu dövrdə Urmiyada tikilmiş "Üç günbəz" türbəsi 

(1185, memar Əbu Mənsur Musa oğlu) memarlıq quruluşuna görə Marağa abidələrinə 

yaxındır. 

 Naxçıvan məktəbinin kərpic tikililərində formalaşmış memarlıq üsulları daşdan 

tikilmiş türbələrdə - Naxçıvan MR-nın Cuğa kəndi yaxınlığındakı Gülüstan türbəsində 

(XIII yüzilin əvvəli), Füzuli rayonunun Babı kəndindəki Şeyx Babı Yəqubi türbəsində 

(1273-1274 memarı Əli Məcidəddin olması güman edilir) və Aşağı Veysəlli kəndindəki 

Mirəli türbəsində (XIII-XIV yüzillər) əksini tapmışdır. Bərdədə (1322, memar Əhməd ibn 

Əyyub əl-Hafiz Naxçıvani) və Naxçıvan MR-nın Qarabağlar kəndində (qoşa minarəli 

türbə; minarələr XII yüzil - XII yüzilin əvvəli, türbə XIV yüzilin əvvəli) qalmış türbələrin 

oxşarlığına və hər ikisinin XIV yüzilin əvvəlində tikilməsinə əsasən bu abidələrin eyni 

memar tərəfindən yaradıldığı ehtimal olunur. 

 X-XII yüzillərdə yaşayıb yaratmış bir çox Azərbaycan memarları, bənnaları və 

memarlıq bəzəyi ustalarının adları müxtəlif tikililərin kitabələrində, daş plitələrində, 

dekorativ bəzək məmulatlarında və digər qaynaqlarında dövrümüzədək çatmışdır. 

Bunlardan Məhəmməd ibn Cəfər (Beyləqan rayonundakı "Peyğəmbər" qəbiristanlığındakı 

kitabəli plitə X yüzil), İbrahim ibn Osman (Gəncə darvazası, 1063), Məhəmməd Əbubəkr 

oğlu (Bakıda Sınıqqala məscidi, 1078), Möhsün (XI yüzil; əsərləri məlum deyil), onun oğlu 

Bəndan ibn Möhsün (XII yüzil; əsərləri məlum deyil), nəvəsi Bəkir Məhəmməd (Marağada 

"Qırmızı günbəz" türbəsi 1148), Əcəmi Əbubəkr oğlu Naxçıvani (Naxçıvanda Yusif ibn 

Küseyir türbəsi, 1162, Mömünə xatın türbəsi 1186 və s.), Aşur İbrahim oğlu 

(İçərişəhərdəki İbrahim məscidinin daş mehrabı, 1171), Əmirəddin Məsud (XII yüzil; 

əsərləri məlum deüyil), Əbu Mənsur Musa oğlu (Urmiya ş. yaxınlığında "Üç günbəz" 

türbəsi, 1185), Əhməd Məhəmməd oğlu (Marağada "Göy günbəz türbəsi, 1196), Məsud 

Davud oğlu (Bakıda Qız qalası, XII yüzil), cəmaləddin (indiki Naxçıvan MR-nın Xanağa 

kəndindəki Əlincəçay xanəgahında türbə, XII yüzilin sonu - XIII yüzilin əvvəli), Əhməd  

Əbubək oğlu (XIII yüzil, Mərənd; əsərləri bəlli deyil), Əbdülməcid Məsud oğlu 

(Mərdəkanda dairəvi qəsr, 1232), Zeynəddin Əburəşid oğlu Şirvani (Bakı limanında 

Şirvanşahların "Bayıl qəsri" iqamətgahı, 1235), Bədrəddin Təbrizi (Türkiyənin Konya 

şəhərində (cəlaləddin Ruminin türbəsi 1273), Məhəmməd ibn Mahmud (Arran; Turkiyənin 

Amasiya şəhərində) məscid minarəsi, 1236-46), Mahmud ibn Maqsud (Pirsaatçay 

xanəgahının minarəsi, 1256), Mahmud ibn Məsud (Bakıdakı Şəfiulla məscidi; XIV yüzil), 

nəqqaş Əbdülmömin Şərəfşah oğlu (Təbriz; Urmiyada məscid mehrabının oyma naxışları, 

1277), Mahmud Səd oğlu (Bakı yaxınlığında Nardaran kəndindəki qəsr, Bibiheybət 

məscidinin minarəsi, 1305-13), Əhməd ibn Əyyub əl-Hafiz Naxçıvani (Bərdə türbəsi, 

1322), gəctəraş Nizam Bəndgir (Mərənd şəhərindəki Gümə məscidinin gəcdən oyma 

bəzəkləri, 1329), Hacı Məhəmməd (Təbriz; İsfahanda karvansara, 1331), Şahbənzər 

(Ağdamın Xaçındərbətli kəndində türbə, 1314), Kəştasif Musa oğlu (Nardaran Xan 

hamamı, 1388) və b. X-XIV yüzillərdə Azərbaycan memarlığının ən dəyərli örnəklərini 

yaratmışdır. 

 XII-XIII yüzillərdə Azərbaycanda bir sıra möhtəşəm körpülər salınmışdır. 

Bunlardan Araz çayı üzərindəki 15 aşırımlı (XII yüzil) və 11 aşırımlı (XIII yüzil) Xudafərin 

körpüləri, indiki Qazax rayonundakı 4 aşırımlı Sınıq körpü (Qırmızı körpü, XII yüzil), 

Gəncəçayın üzərində salınmış 3 körpü (qalıqları; XII-XIII yüzillər), Güney 

Azərbaycanında Minayə ş. yaxınlığında Qızılüzən çayı üzərindəki körpü ("Qız körpüsü", 

XII yüzil) və b. Xüsusilə diqqəti cəlb edir.  

 Böyük inkişaf yolu keçmiş Şirvan-

Abşeron memarlıq abidələri üçün daş 

konstruksiyalar, tikililərin həcm-məkan 

həllinin lakonikliyi, daş üzərində oyma bitki 

ornamentləri səciyyəvidir. Bakıdakı Sınıqqala 

minarəsi (1078, Məhəmməd Əbubəkr oğlu), 

Qız qalası (XII yüzil, memar Məsud Davud 

oğlu), Mərdəkan qalaları (Dairəvi qala, 1232, 

memar Əbdülməcid Məsud oğlu; Dördkünc 

qala, XIV yüzil), Nardaran qalası (1301, 

memar Mahmud Səd oğlu), Ramana qalası 

(XIV yüzil) və s. bu məktəbin ən yaxşı abidələri sırasına daxildir. XIII yüzildə Bakı 

limanında tikilmiş və hazırda suyun altında qalmış Şirvanşahların "Bayıl qəsri" adlı 

iqamətgahı da bu dövrün maraqlı tikililərindəndir. Bürclü divarlarla əhatə olunmuş bu 

binalar kompleksi (1235, usta Zeynəddin Əburəşimd oğlu Şirvani və ehtimal ki, memar 

Əbdülməcid Məsud oğlu) üzərindəki daş oymalar, yazı və təsvirlər qurşağı ilə birlikdə 

nadir memarlıq ansamblıdır. Şirvan-Abşeron memarlıq məktəbinə mənsub olan tikililərdən 

biri də XIII-XIV yüzillərdə formalaşmış Pirsaatçay xanəgahıdır. Pir Hüseyn türbəsinin 

ətrafında salınmış bu dini kompleksdəki minarənin üzərində onun tikilmə tarixi (1256) və 

memarın adı (Mahmud ibn Maqsud) qalmışdır. Mərəzədəki Diribaba türbəsi (1402), indiki 

Qusar rayonunun Həzrə kəndindəki Şeyx Cüneyd türbəsi (1544) və Bakıda Şirvanşahlar 

sarayı kompleksində (1420-60) Şirvan-Abşeron memarlıq məktəbinin yetkin dövrü əksini 

tapmışdır. 

 XIII yüzilin oratlarında Elxanilər dövlətinin yaranması memarlıq sahəsində 

müəyyən canlanmaya səbəb oldu. Elxanilər sülaləsinin banisi Hülakü xanın (1256-65) 

hakimiyyəti illərində Marağa rəsədxanası tikildi. Dövlətin paytaxtının Təbrizə köçürülməsi 

ilə bağlı Təbriz şəhəri önəmli memarlıq-sənətkarlıq mərkəzinə çevrildi. Təbrizin ətrafında 

Arquniyyə, Qazaniyyə, Rəşidiyyə kimi şəhərciklər salındı. 

 XV yüzilin sonu-XVI yüzilin əvvəllərində Səfəvilər dövlətinin yaranması və 

Təbrizin paytaxt elan edilməsi, eləcə də Şirvanın inzibati mərkəz kimi əhəmiyyətini 

itirməsi ilə bağlı Azərbaycanın siyasi və iqtisadi həyatı ölkənin güneyində mərkəzləşdi. Bu 

dövrdə şəhərlərin böyüməsi ilə bağlı bədii ənənələr yeni inkişaf mərhələsinə çatdı. 

Azərbaycan memarlığında Təbrizin mövqeyi xüsusilə gücləndi. 

 XV-XVI yüzillərdə Azərbaycan memar və nəqqaşları başqa ölkələrdə də fəaliyyət 

göstərmiş, müxtəlif şəhərlərdə maraqlı sənətkarlıq örnəkləri yaratmışlar. Bursa, Qahirə, 

Bağdad, Dəmirqapı (Dərbənd), Herat, Səmərqənd və s. şəhərlərdəki bir sıra memarlıq 

abidələrində Azərbaycan memarların "imzaları" qalmışdır. Bursa şəhərindəki ünlü Yaşıl 

türbənin (1420-21) nəfis naxışlarla bəzədilmiş qapılarını azərbaycanlı usta Əhməd Təbrizli 

hazırlamışdır. Türbənin yaxınlığındakı Yaşıl Camenin (1424) mehrabını Təbriz ustaları 

özlərinin hazırladıqları müxtəlif boyalı çinilərlə bəzəmişlər. Çaldıran vuruşmalarından 

(1514) sonra I Sultan Səlim tərəfindən İstanbula aparılmış Azərbaycan memar Əli Təbrizli 

(Əsir Əli, Əcəm Əli təxəllüsləri il də tanınmışdır) İstanbuldakı Topqapı sarayının baştağını 

və Sultan Səlim məscidini (1522) tikmişdir. 

 XVI-XVII yüzillər memarlığı müəyyən dərəcədə keçmiş dövr ənənələrinin davamı 

olmuşdur. XVI yüzildə müxtəlif şəhərsalma tədbirləri indiki Güney Azərbaycan ərazisində 

keçirilmişdir. XVII yüzil bir sıra şəhərlərin önəmli dərəcədə inkişafı və həmin şəhərlərdə 

mərkəzi komplekslərin yaradılması ilə əlamətdardır. 

 XVII-XVIII yüzillərdə ticarətin inkişafı ilə bağlı, müxtəlif aidiyyətli binaların 

tikintisi genişləndi. Şamaxı, Gəncə və Bakıda karvansaralar, Ərdəbil (Qeysəriyyə bazarı) 

və Təbrizdə örtülü bazarlar, eləcə də dini binalar və yaşayış evləri inşa edildi. 

Karvansaralar Şərqdə, o cümlədən 

Azərbaycanda özgün ictimai tikili 

olmuşdur. Həmin çağda Azərbaycan 

şəhərlərinin strukturunda yaşayış evləri və 

məscidləridən sonra karvansaralar və 

onlarla bilavasitə bağlı olan ticarət 

tikililəri önəmli yer tuturdu.Feodal 

Şərqinin başqa ölkələrindəki şəhərlərdə 

olduğu kimi, Azərbaycan şəhərlərində də 

hamam binaları geniş yayılmışdı. 

Hamamlar sanitariya-gigiyena funksiya 

daşımaqla yanaşı, həm də istirahət, görüş, 

söhbət və stolüstü oyunlar, habelə mərasimlər yeri idi. Azərbaycan hamalarının ən yaxşı 

örnəkləri Abşeronun Nardaran kəndində (1388, memar Kəştasif Musa oğlu), Bakının 

İçərişəhər bölməsində (Qasımbəy hamamı, XIV yüzil, Hacı Qayıb hamamı, (XV yüzil),  

Basqalda (XVII yüzil), Gəncədə ("Çökək hamam", XVII yüzil), Şuşada ("Merdinli" 

məhəlləsinin hamamı), Qubada ("Çuxur hamam"), Şəkidə ("Ağvanlar hamamı" - hər üçü 

XIX yüzil), Ağdamda (Abdal Gülablı kəndinin hamamı 900, memar Kərbalayi Səfixan 

Qarabaği) qalmışdır. 

 XVIII yüzildə Azərbaycanın ayrı-ayrı xanlıqlara parçalanması, ölkənin iqtisadi 

cəhətdən dağınıqlığı memarlıq və inşaatın inkişafında durğunluğa səbəb oldu. Ayrı-ayrı 

hallarda keçmiş ənənələr əsasında tikilmiş binaların memarlıq həllində inşaat sənətinin 

geriləməsi özünü göstərir. Bununla yanaşı, şəhərsalma sənəti sahəsində müəyyən dönüş 

yarandı. İri şəhərlər və yaşayış məskənləri xanlıqların inzibati və sənətkarlıq mərkəzinə 

çevrildi.  

 XVIII yüzildə Qarabağ xanı Pənahəli xanın tikdirdiyi Əsgəran qalası (sonra İbrahim 

xan tərəfindən genişləndirilmişdi) bu dövrün ən iri müdafiə tikilisidir. Qarqar çayının sağ 

və sol sahillərində salınan Əsgəran qalası iki istehkamdan ibarətdir. XVIII-XIX yüzillər 

xalq yaşayış evlərinin maraqlı örnəkləri Zaqatala, Şəki, Ordubad, Şuşa, Quba, Qonaqkənd, 

Gəncə və Abşeronda qalmışdır. 

 XV-XVIII yüzillərdə Azərbaycan memar, bənna və ustalardan Ustad Hacının oğlu 

(memar; Mərəzədəki Diribaba türbəsi, 1402), Məhəmməd Məcid Təbrizi (nəqqaş; 

Bursadakı Yaşıl camenin mehrabı, 1424), Əli ibn Hacı Əhməd (ağac üzərində oyma ustası; 

Bursadakı camenin qapısı), memar Əli (Məhəmməd Əli; Bakıda Şirvanşahlar sarayı 

kompleksində 1435 il tarixli türbə), Hacı Əhməd (memar; Dərbənddəki, "Qırxlar 

darvazası" və "Böyük məscid, XV yüzil), Yusif ibn Ustad Zahir (memar; Qəbələ 

rayonunun Həzrə kəndindəki Şeyx Bədrəddin türbəsi, 1446), Tacəddin (memar; Quba 

rayonunun Agbil kəndində türbə; 1446, qalmışdır), Xoca Əli Hasil Təbrizi (memar; 

Heratdakı Müsəlla ansamblının mədrəsəsi, XV yüzil), Səmsəddin (memar; Məşhəddə Şah 

məscidi, 1451), Nemətulla Bəvvab ibn Məhəmməd (xəttat və kaşı ustası; Təbrizdəki Göy 

məscidin kitabələri, 1465), Şəmsəddin Təbrizi (memar; İsfahandakı Ali məscid, 1522), 

Şəmsəddin Şəmaxi (memar; Qəbələ rayonunun Həzrə kəndindəki Şeyx Mənsur türbəsi, 

1570), Əsir Əli (Təbriz; 1515-37 illərdə Türkiyənin İstanbul, Konya, Əskişəhər, Çorlu, 

Tekirdağ, Qəbzə, Trabzon, Hacılar, Bolqarıstanın Sofiya, Yuqoslaviyanın Sarayevo və b. 

şəhərlərində çoxlu bina tikilmişdir; əsas işləri - İstanbulda Topqapı sarayının 2-ci baştağı, 

Sultan Səlim məscidi, 1522; Sofiyada Seyfəddin Qazi məscidi Sarayevoda imarət, 

kitabxana, məscidlər kompleksi, 1532; Qəbzədə Çoban Mustafa məscidi və s.) Əmirşah 

Vəlyənkuhi (memar; Bakıda Şirvanşahlar sarayı ansamblının Şərq darvazasının daşdan 

oyma bəzəkli baştağı, 1584), Şeyx Bəhaəddin (memar və alim; Gəncənin cümə məscidi və 

ətrafındakı meydanın memarlıq ansamblı, 1606), Nadir Əli ibn Ustad Yarəli (memar; 

Mərdəkanda türbə, XVII yüzil), Pərviz (memar; Abşeronun Buzovna kəndinin 

qəbiristanlığında türbə, 1641), İsmayıl Nəqqaş Ərdəbili (xəttat və nəqqaş; Ərdəbildəki 

Şeyx Səfiəddin kompleksinin Ali qapı baştağının bəzəkləri, 1647), Yusifşah ibn Məlik 

Səfimai (memar; Şeyx Səfiəddin kompleksinin Ali qapı baştağı, 1647), Baba Şeyxican 

(memar; Mərəzə kəndində karvansara, 1613), Murad Əli (memar; Nardaranda Hacı Baxşı 

məscidi, 1663), Əbdüləzim Səhkar (memar; Şamaxı rayonunun Kələxana kəndindəki 

türbələr kompleksi, XVII yüzil), Baba Əli (memar; Abşeronun Məmmədli kəndində 

hamam, 1663), Məhərrəm (memar; Abşeronun Binə kəndində məscid, 1697), Bünyad 

(memar; Abşeronun Maştağa kəndində məscid, 1716), Abbasqulu (memar və nəqqaş; Şəki  

xanları sarayının böyük salonunun tavanının bəzəkləri; XVIII yüzil) və b. fəaliyyət 

göstərmişlər. 

XIX ƏSRDƏ MEMARLIĞIN İNKİŞAFI 

 XIX yüzil Azərbaycan memarlığı rus şəhərsalma sənəti əsasında şəhərlərin 

böyüməsi və inkişafı, Gəncə, Şamaxı, Bakı kimi şəhərlərin baş planlarının işlənib 

hazırlanması ilə səciyyələnir. Bu prosesə uyğun olaraq, şəhər tipli yaşayış evləri inkişaf 

edir. 

 Quzey Azərbaycanın Rusiyaya birləşdirilməsindən sonra yeni tipli tikililərin 

meydana gəlməsi memarlığın inkişafında mühüm əhəmiyyət kəsb elədi. XIX yüzilin 

ortalarında teatr, məktəb, xəstəxana kimi yeni binalar, yaşayış evləri tikildi. Kapitalist 

istehsal münasibətlərinin yaranması və yayılması Azərbaycan memarlığının sonrakı 

inkişafına önəmli təsir göstərdi. Azərbaycan memarlığında müşahidə olunan yeni 

təzahürlər Bakının tikintisində özünü daha aydın göstərdi. Artıq XIX-XX yüzillərin 

ayrıcında neft sənayesinin sürətli inkişafı dövründə Bakı-Rusiya imperiyasının iri 

şəhərlərindən birinə çevrilmişdi. 

 Bu dövrdə Azərbaycan memarlığı iki 

yöndə - yaşayış məskənlərinin memarlıq-

plan quruluşunda mühüm yer tutan bina 

kompozisiyası prinsipləri və Avropa 

memarlığı ənənələri əsasında inkişaf edirdi. 

Yerli memarlar və xalq ustalarının inşa 

etdikləri binaların kompozisiya quruluşunun 

əsasını ənənəvi memarlıq formaları təşkil 

edirdi. XIX yüzilin 2-ci yarısında 

Azərbaycan milli memarlığı daha çox dini və 

mədəni-məişət binaları ilə təmsil olunurdu. 

 Yerli memarlarla yanaşı, Avropa 

memarlıq məktəbinin (əsasən, Peterburq Mülki Mühəndislər İnstitutunun və İmperator 

Rəssamlıq Akademiyasının) yetişdirmələri də fəaliyyət göstərirdilər. Avropa 

memarlığından gələn üslublaşdırma və eklektikaya qarşı dura biləcək milli memarlığın 

geniş şəkildə dirçəldilməsi üçün bu çağda Azərbaycanda müvafiq şərait yox idi. Mülki 

tikililərdə Avropa memarlığının möhkəmlənməsi və peşəkar milli memarlıq kadrlarının 

çatışmaması Azərbaycan memarlığında milli üslubun geniş inkişafına imkan vermirdi. 

Buna görə də memarlıqda milli formaların hər hansı bir tətbiqi faktı, milli memarlığın 

inkişafı və təbliği baxımından böyük əhəmiyyətə malik idi. Bu isə yalnız dini və mədəni-

məişət binalarının tikintisində özünü göstərirdi. 

 XIX yüzildə yaşayış binaları istisna olmaqla, ən xarakterik bina tipi məhz ticarət 

binaları idi. Belə binalardan çox vaxt həm ticarət müəssisələri, həm də sənətkarlıq 

emalatxanası kimi istifadə edilirdi. Bakı, Gəncə, Şuşa və Qubadakı ticarət dükanları sırası 

bu tipli tikililərin ən bitkin örnəklərindəndir. Bu çağda Azərbaycanda xəstəxanalar və 

demək olar ki, bütün şəhərlərdə kiçik tibb müəssisələri də tikilmişdir. 1860-cı illərdə 

Salyanda memar Q. Hacıbababəyovun layihəsi ilə tikilmiş xəstəxana XX yüzilin 

əvvəllərinədək fəaliyyət göstərmişdi. 

XIX yüzilin II yarısında tikilməyə başlanmış teatr binaları Azərbaycan memarlığında 

tamamilə yeni qurğu tipi idi. İlk teatr binası Şamaxıda (1858, memar Q. Hacıbababəyov), 

sonralar isə Bakıda Tağıyev Teatrı (indiki Azərbaycan Dövlət Musiqili Komediya Teatrı; 

1883, P.İ. Konqnovitski; 1980-cı illərin sonunda sökülmüşdür) və Mayılov Teatrı (indiki 

Azərbaycan Dövlət Opera və Balet Tetarı; 1911, memar N.G. Bayev; 1985 ildə teatrın 

binası yanmış, 1986-87 illərdə həmin layihə üzrə yenidən bərpa edilmişdir). 

XIX yüzilin I yarısında irihəcmli və monumental dini binalar tikilmişdi. 

 Bu dövrdə Azərbaycanda keçmiş ənənələri müəyyən dərəcədə davam etdirən 

məhəlli xarakterli memarlıq məktəbləri yarandı. Məscid binalarının xarici simasının 

səciyyəvi xüsusiyyətləri Azərbaycan ərazisində Bakı-Abşeron, Quba-Qusar, Gəncə-

Qarabağ, Şəki-Zaqatala, Lənkəran və Naxçıvan kimi yerli memarlıq məktəblərini 

müəyyənləşdirməyə imkan verir. 

 Bakıdakı Bəy məscidi (İçərişəhərdə; 1895, 

memarlar Məhəmməd Haşim əl-Bakuvi və Mirəli 

ən-Naqi bin Seyyid Hüseyn), Qasım bəy məscidi 

(1896, memar Məşədi Mirzə Qafar İsmayılov), 

Təzəpir məscidi (1905-14), "İttifaq", yaxud Göy 

məscid (1912-13), Əmircanda M. Muxtarovun 

məscidi (1909; hər üç məscidin memarı Z. 

Əhmədbəyovdur) kapitalizm dövrü üçün ən 

xarakterik tikililərdir. Milli memarlıq abidələri ilə 

zəngin olan və sabit memarlıq ənənələrinə malik 

Qarabağ zonasında Avropa memarlığı dərin kök sala bilməmiş, yerli üslublar arasında itib-

batmışdı. XIX yüzilin ortalarında Qarabağda özünəməxsus memarlıq məktəbi yaranmış və 

onun ən görkəmli nümayəndəsi Kərbəlayı Səfixan Qarabaği olmuşdur. Memarlıq 

üsullarında yerli ənənə və prinsiplərə axıradək sadiq qalan Kərbəlayi Səfixan Bərdədə 

İmamzadə kompleksini yenidən qurmuş (1868), Ağdamda məscid (1868-70), Şuşada 

Aşağı məscid (1874-75), Yuxarı məscid, yaxud Cümə məscidi (1883) və məhəllə 

məscidləri, indiki Füzuli şəhərində Hacı Ələkbər məscidi (1890), həmin rayonun Horadiz 

(1891-1908) və Qoçəhmədli (1906) kənd məscidləri Oddesada Tatar məscidi (1870 illər), 

Aşqabadda "Qarabağlılar" məscidi (1880 illər) və s. binalar tikilmişdir. 

 Fabrik, zavod, anbar binaları, liman, körpü, vağzal və s. tikintisi Azərbaycan üçün 

yeni olan sənaye-nəqliyyat qurğuları memarlığının yaranmasına səbəb oldu. Kapitalizmin 

inkişafı dövründə Azərbaycanda müxtəlif xarakterli iki sənaye zonası müəyyənləşdi. Bir 

tərəfdən Abşeronun sənaye qovşağı olan və neft profilli iri zavodlarla təmsil edilən Bakı 

və onun ətraf rayonlarının sənaye tikintisi, digər tərfədən isə Azərbaycanın ərazisində 

baramaaçan və ipəkçilik karxanalarının, pambıqtəmizləmə fabriklərinin, şərabçılıq 

zavodlarının, Gədəbəy və Qalakənd misəritmə zavodlarının, Daşkəsən mis və kobalt 

zavodlarının inşası sənaye memarlığının inkişafına geniş təkan verdi. Bir-biri ilə sıx bağlı 

olan bu sənaye zonaları arasındakı qarşılıqlı əlaqə Güney Qafqaz dəmir yolunun Bakı 

qolunun çəkilməsindən (1883) sonra daha da genişləndi. Azərbaycanda sənayenin müxtəlif 

sahələrinin inkişafı ilə bağlı sənaye memarlığı formalaşmağa başladı. 

XX ƏSRDƏ AZƏRBAYCAN MEMARLIĞININ İNKİŞAFI 

 XIX yüzil-XX yüzilin əvvəllərində Azərbaycanda fəaliyyət göstərmiş memar, 

bənna, usta, nəqqaş və memarlıq bəzəyi ustalarından Ustad Tağı (Şamaxı, memar; Şamaxı 

qəbiristanlığındakı "Yeddi günbəz" türbələr kompleksi, 1816-17), Hacı Məhərrəm 

(memar; Bakıdakı cümə məscidinin hasarları, 1822), Mirzə Qədim İrəvani (rəssam-nəqqaş; 

İrəvanda Sərdar Sarayının divar rəsmləri, 1850-ci illər), Süleyman (xəttat; Abşeronun 

Əmircan kəndindəki məscidin kitabəsi, XIX yüzil), Mirzə Mehdi (Gəncə, xəttat; indiki 

Goranboy rayonu Rəhimli kəndindəki 

qəbiristanlıqdakı türbənin daş kitabəsi, XIX 

yüzil, Zeynal və Rəcəb (memar; Abşeronun 

Bilgəh kəndində məscid, 1839), Zeynalabdin 

(Bakı, memar; Abşeronun Binə kəndində 

məscid, 1844), Mirzə Cəfər (Şamaxı, nəqqaş), 

Usta Qənbər Qarabaği (Şuşa, nəqqaş), Səfər 

(usta Qənbər Qarabağinin qardaşı; nəqqaş), Usta 

Qurbanəli (Şamaxı; nəqqaş), Şükür Qənbər oğlu 

(nəqqaş) - hamısı Şəki xanları sarayının 

dekortaiv tərtibatı və bərpasında iştirak etmişlər, 

XIX yüzil), Cahangirbəy Əliyev (memar; 

Ağdaşın baş planı, 1910), Zirvərbəy 

Əhmədbəyovu (mühəndis-memar; Bakıda Təbriz məscidi və s.) misal göstərmək olar.  

 Sovet dövrü Azərbaycan memarlığının ilk mərhələsi Bakı ətrafında fəhlə 

qəsəbələrinin (Binəqədi, indiki Rəsulzadə, Bakıxanov, Montin, Məmmədyarov) salınması 

ilə bağlıdır. Abşeronda fəhlə qəsəbələrinin tikilməsi həmin dövrdə gənc sovet 

memarlığının ilk nümunələri idi. 

 Keçmiş SSRİ-də ilk baş planlardan olan "Böyük Bakı"nın baş planı yeni tikiləcək 

rayonları da əhatə edirdi. Mənzil probleminin həlli ilə bağlı tədbirlərlə yanaşı, Abşeron 

yarmadasında nəqliyyat rabitəsi də təkmilləşdirildi. 1926-cı ildə Bakının neft rayonlarını 

şəhərlərlə bağlayan elektrik dəmir yolu çəkildi. Keçmiş SSRİ-də ilk elektrik dəmir yolu 

olan bu xətt yol boyu inşa ediləcək tikililər kompleksinin memarlıq həlli ilə bağlı idi. 

Həmin dövrdə tikilmiş Sabunçu vağzalının binası (memar N.G. Bayev) bu binaların ən 

maraqlı nümunələrindəndir. İlk yaşayış massivlərindən olan Məmmədyarov qəsəbəsinin 

salınması ümumittifaq əhəmiyyətli tədbirlərdən biri idi. 

 1929-cu ildə Azərbaycan Politexnik İnstitutu inşaat fakültəsinin ilk buraxılışı oldu. 

Fəal yaradıcılıq fəaliyyətinə başlayan gənc memarlardan S.Dadaşov və M.Useynov qısa 

müddət ərzində bir çox binaların layihəsini hazırladılar və onların tikilməsinə nail oldular. 

Bunlardan Bayıldakı fabrik-mətbəx (indiki doğum evi), Azərbaycan Sənaye İnstitutunun 

(indiki Azərbaycan Neft Akademiyası) yeni tədris korpusu (hər ikisi 1932), İncəsənət 

İşçiləri Evi, bir sıra yaşayış binaları kompleksi, Qazaxdakı Pedoqoji Texnikumunun binası 

(hamısı 1933) diqqəti cəlb edir. 20-ci illərin başlanğıcından Bakıda yaşıllaşdırma və bağ-

park memarlığı sahəsində mühüm işlər görülməyə başlandı. 

 1958-ci ildə M.Ə.Sabirin heykəli indiki abidə ilə əvəz edildi (heykəltaraş C. 

Qaryağdı, memarlar Q. Əlizadə, Ə. İsmayılov) yaradıldı. 30-cu illərin əvvəllərində yeni 

Dənizkənarı Bulvarın salınması (əski bulvarın təbii davamı) Bakının mərkəzi hissəsinin 

ümumi memarlıq-plan quruluşunun yaxşılaşdırılmasına əhəmiyyətli təsir göstərdi. 

 Bu dövrdə Bakının memarlıq inkişafı 1924-1927-ci illərin baş planında nəzərdə 

tutulmuş bir sıra iri ictimai binaların tikintisinin başa çatdırılması və yaşıllaşdırılma 

işlərinin genişləndirilməsi ilə səciyyələnir. Baş planın həyata keçirilməsi sahəsində mühüm 

tədbirlərdən biri də indiki 28 May küçəsi ilə Bülbül prospektinin (keçmiş) birləşdiyi 

ərazinin yenidən qurulması idi. S.Dadaşov və M.Useynovun layihələri ilə burada tikilmiş 

"Nizami" Kinoteatrı və Azərbaycan Respublikası Yeyinti Sənayesi Nazirliyinin keçmiş 

binası (hər ikisi 1937-1939) həcm-məkan quruluşuna və monumental tikilililərin memarlıq 

həllinə görə diqqəti cəlb edir. S. Dadaşov və M.Useynov burada antik yunan və İntibah 

memarlığı üçün xarakterik olan üsul və foramlardan yaradıcı şəkildə istifadə etmişlər. 

 1933-1936-cı illərdə Bakıda və respublikanın başqa şəhərlərində geniş miqyasda 

məktəb tikintisi işləri aparılmışdır. Bunlardan S. Dadaşov və M. Useynov tip layihələri ilə 

Bakıda və respublikanın başqa şəhərlərində tikilən dördmərtəbəli binaları memarlıq 

həllinin ifadəliliyinə görə fərqlənir. Bu layihələr üçün milli memarlıq ənənələri ilə yanaşı, 

klassik formaların tətbiqi xarakterikdir. 

 Bu dövrdə Azərbaycan memarlarının yaradıcılıq axtarışları yeni memarlığın milli 

ənənələrlə uyğunlaşdırılması meylləri ilə səciyyələnir. Bu istiqamətin inkişafında 

S.Dadaşov və M.Useynovun birgə fəaliyyəti aparıcı yer tuturdu. 

 Gəncənin yenidən qurulması və sonrakı inkişafının 1939-cu ildə təsdiq olunmuş 

layihəsi (S.Qocamanlı, A.P.Slobodyanik) sovet dövründə Bakıdan sonra respublika 

şəhərlərinin ən iri baş planlarındandır. Sovet 

hakimiyyəti qurulduqdan sonra Gəncədə yeni 

sənaye müəssisələri, məktəblər, institut (Hacı 

Zərdabi ad. Pedoqoji İnstitutunun binası, 1940, 

S.Dadaşov, M.Useynov), kinoteatrlar, klub və 

mehmanxanalar tikildi, Gəncə çayının üzərindən 

körpülər salındı. Nizami Gəncəvinin 800 illik 

yubleyi ilə bağlı şairin abidəsinin layihəsi 

(heykəltaraş F.Əbdürrəhmanov, memarlar 

S.Dadaşov, M.Useynov) hazırlandı və İkinci 

Dünya müharibəsindən sonra ucaldıldı (1946; SSRİ Dövlət mükafatı, 1947). Nizami 

Gəncəvinin anadan olmasının 850 illik yubileyi ilə əlaqədar 80-ci illərin sonu–90-cı illərin 

əvvəllərində ənənəvi Azərbaycan türbələri tipində layihələşdirilmiş Nizami türbəsində 

əsaslı surətdə yenidənqurma işləri aparıldı, şairin türbəsinin quruluşu xeyli dəyişdirildi 

(memar F. İmamquliyev). 30-cu illərin sonunda, həmçinin Yevlax, Xankəndi və Şəki 

şəhərlərinin baş planlarının işlənib hazırlanmasına başlanıldı. Bu dövrdə memarlığın 

səciyyəvi xüsusiyyəti respublikada çoxlu məktəb binalarının tikilməsi idi. 

 1944-cü ildə Azərbaycan SSR XKS yanında Memarlıq İşləri İdarəsinin (ilk rəisi 

akad. S.Dadaşov) yaradılmasında memarlıq fəaliyyətinə böyük təkan verdi. Azərbaycan 

xalq təsərrüfatının sonrakı inkişafı üçün yeni sənaye mərkəzlərinin yaradılması zərurəti 

meydana gəldi. 40-cı illərin ortalarından Sumqayıt və Daşkəsən şəhərləri, sonralar isə 

Mingəçevir şəhərinin salınmasına başlanıldı. 

 Dünyada ilk dəfə açıq dənizdə, polad dirəklər üzərində salınmış şəhərcik olan Neft 

Daşlarının layihələndirilməsi və tikintisi müharibədən sonrakı dövr memarlığın da özəl yer 

tutur. Neft Daşları 1949-cu ildə Xəzərdə zəngin neft yatağının tapılması ilə bağlı 

yaranmışdır. Bu qeyri-adi şəhərciyin bədii-memarlıq simasını "adi" yaşayış evləri, mədəni-

məişət müəssisəsi korpusları, orijinal küçə-estakada sistemi və s. müəyyənləşdirir. Bakının 

mərkəzi hissəsinin yenidən qurulması 1950-ci illərdə Azərbaycan memarlarının mühüm 

yaradıcılıq fəaliyyəti kimi davam edirdi. Şəhərin mərkəzində xeyli ərazidə yenidənqurma 

işləri aparıldı və yeni binalar tikildi. 50-60-cı illərdə tikilmiş Azərbaycan Respublikası 

Daxili İşlər Nazirliyi və keçmiş V.İ. Lenin Mərkəzi Muzeyi Bakı Filialının binaları (1954; 

1955; H. Məcidov), M.F.Axundov adına Respublika Kitabxanası (1960, M.Useynov), 

Azərbaycan Dövlət Dram Teatrının binası (1960, Q. Əlizadə; M. Məmmədovun iştirakı 

ilə), Mərkəzi Univermaq (1961, N. Kənkərli) və s. binalar Bakının memarlıq simasını 

zənginləşdirdi. 

 Bakıda ilk çoxmərtəbəli yaşayış evləri şəhərin Dağlıq hissəsində - keçmiş Sovet 

küçəsində (indiki N. Nərimanov pros.) tikilmişdir. İndiki H.Cavid prospekti sahəsində 

Dağlıq yaylanın tikintisi 50-ci illərin memarlıq təcrübəsində iri tədbirlərdən biri oldu. 

Burada salınmış Azərbaycan Respublikası EA şəhərciyi kompleksi (1951-66, M. 

Useynov), H.Cavid prospektindəki yaşayış evləri, əvvəllər tikilmiş Azərbaycan Politexnik 

İnstitutunun (indi Texniki Universitet) binasının (1931-33, S.Dadaşov, M.Useynov) 

yenidən qurulması və s. tikililər Bakıda yeni bir abad rayonların meydana gəlməsinə zəmin 

yaratdı. 

 İctimai və mədəni-məişət təyinatlı binalar respublikanın başqa şəhərlərində də 

tikilirdi. Sumqayıt, Daşkəsən, Mingəçevir kimi yeni şəhərlərdə mədəniyyət evləri, Bakıda 

və rayon mərkəzlərində kinoteatrlar, ticarət müəssisələri, uşaq bağçaları və məktəb 

binalarının tikintisi kütləvi şəkil aldı. Naxçıvanda Musiqili Dram Teatrının (1961, 

Ə.İsmayılov, H.Məcidov) tikintisi ilə şəhərin baş planında nəzərdə tutulan mərkəzin əsası 

qoyuldu. Gəncənin mərkəzi hissəsində tikilmiş uzunsov quruluşu və kadrlar planı 

monumentl İnzibati bina (1960, Ə.İsmayılov, F. R.Leontyeva) şəhərin memarlığında üstün 

yerə çıxdı. 

 50-ci illərdə binaların layihələndirilməsi və tikintisində israfçılığın aradan 

qaldırılması, tikintində sənaye bazasının genişləndirilməsi ilə bağlı tədbirlər Azərbaycan 

sovet memarlığında yeni mərhələnin başlanğıcını qoydu. Həmin tədbirlər boş sahələrdə 

kütləvi mənzil tikintisini nəzərdə tuturdu. Bu isə layihə üsullarının kökündən 

dəyişdirilməsini tələb edirdi. Fərdi layihələrin yerini ayrı-ayrı hissələri yeni yaradılmış 

evtikmə kombinatlarında hazırlanan sənaye əsaslı eyni tipli evlərin tikintisi tutdu. Məhz bu 

üsulun sayəsində qısa müddət ərzində iri yaşayış massivləri salındı. 

 1960-cı illərdə Azərbaycan şəhərsalma və memarlığın inkişafında keyfiyyətcə yeni 

dövr başlayır. Azərbaycan Respublikasının paytaxtı Bakı şəhəri məhz bu illərdə paytaxt 

tipli böyük şəhərə çevrilmişdir. Bakının ən 

görkəmli yerlərində gözəl memarlıq 

ansamblları yaradılmış, şəhərin simasını 

müəyyən edən müasir binalar 

ucadılmışdır. Bunların tam əksəriyyəti o 

zaman Azərbaycanın rəhbərliyinə gəlmiş 

Heydər Əlirza oğlu Əliyevin şəxsi 

təşəbbüsü ilə və fəal nəzarəti altında 

layihələndirilib tikilmişdir. Təkcə onu 

qeyd edək ki, nəzərdən keçirdiyimiz 

dövrdə Bakının təsdiq edilmiş baş planının 

hazırlanmasında Heydər Əliyevin xidməti əvəzsizdir. O, həqiqətən, paytaxtımızın çağdaş 

şəhərsalma tələblərinə cavab vermək baxımından gələcək taleyini böyük üzaqgörənliklə 

həll etmişdir. Bakıda və onun yaxınlığında tikilmiş bir sıra sənaye müəssisələri, bu dövrdə 

yaradılmış infrastruktur və nəqliyyat sistemi Azərbaycanın bu günkü müstəqilliyi və 

iqtisadi yüksəlişi üçün əsaslı zəmin yaratmışdır. 

 60-cı illərin sonu–80-ci illərdə Bakıda bir sıra iri ictimai bina və qurğular tikilmişdir. 

Bunlardan Dövlət Sirki (Ə.İsmayılov, F.Leontyeva), Respublika Sarayı (V.S. Şulgin, 

B.İ.Ginzburq, E.R.Melxisedekov, mühəndis K.Kərimov), "Bakı" (H.Məcidov), "Qarabağ" 

(E.R.Mixisedekov), "Azərbaycan", "Moskva", "Abşeron" mehmanxanaları, Baş poçtamtın 

yeni binası (son 4 binanın layihəsi M.Hüseynovdur; N.Axundova və A.N.Oltetsianın 

iştirakı ilə), Respublika Statistika İdarəsinin binası (T.Xanlarov və b.), Bakı Dəmir Yolu 

Vağzalı (Ş.Zeynalova, Y.N.Kozlov, X.Rəhimova), Nərimanov rayon İcra Hakimiyyətinin 

binası (T.Xanlarov), Dövlət siyasi partiyalar və ictimai hərəkatlar arxivinin binası 

(Ş.Zeynalova, Y.Qədimov), "Nigah sarayı" (İ.Əliyev) "Gülüstan" şadlıq sarayı kompleksi 

(H.Əmirxanov, N.Hacıbəyov, T.Şarinski, F.Rüstəmbəyova, N.İsmayılov, K.Kərimov; 

Azərbaycan SSR Dövlət mükafatı, 1982), "Şərq bazarı" ticarət mərkəzinin 1-ci növbəsi 

(U.V.Revazov, P.İ.Yarinovski), Yüngül atletika maneji (Z.Quliyeva), Bakı şəhəri Nizami 

rayon İcra Hakimiyyətinin binası (T.Xanlarov, H.Muxtarov), Azərbaycan Respublikası 

Prezident Aparatının binası (T. Abdullayev) və s. binalar şəhərin memarlıq görkəmini daha 

da gözəlləşdirmişdir. Bakıda iri ictimai tikililərdən İdman Sarayı (T.Abdullayev, O.İsayev, 

Y.Qədimov, T.Xanlarov), "Şərq bazarı" kompleksinin 2-ci növbəsi (U. Revazov, P. 

Yarinovski), 18 mərtəbəli Hesablama Mərkəzi (T. Xanlarov, H. Muxtarov) və s. tutum-

məkanquruluşu və şəhərsalma həlli baxımından diqqəti cəlb edir. 

 Bu dövrdə yaradılmış Bakının gözəl güşələrinin birində yerləşən xarici ölkələrin 

dövlət başçıları üçün tikilmiş iqamətgahın müəllifi memar Rasim Əliyev xatırlayır ki, 

burada aparılan işlər zamanı Heydər Əliyev tikintiyə azı həftədə iki dəfə gəlib, tikintinin 

problem və çətinlikləri ilə şəxsən tanış olurdu. Hələ işin layihə mərhələsində o, binanın 

memarlıq planında otaqların beynəlxalq diplomatik fəaliyyətin tələblərinə uyğun olaraq 

yerləşdirilməsi məqsədilə memarlara əsaslı göstərişlər verirdi. Bina üçün zəruri olan  

müxtəlif tikinti materialarının Bakıya xarici ölkələrdən yollanması yalnız Heydər Əliyevin 

qayğıları və təşkilatçılıq qabiliyyəti sayəsində mümkün olmuşdur. Binanın ətrafında 

salınmış park zonası üçün Heydər Əliyev hətta ağac növlərini özü seçmişdir. Bir sözlə 

iqamətgahın yaradılmasında Heydər Əliyevin memarlıq istedadı və Beynəlxalq siyasi 

təcrübəsi üzvi sintez halında təzahür etmişdir. 

 Bakının sürətlə genişlənməsi nəticəsində 

şəhərin ayrı-ayrı rayonları arasında nəqliyyat 

əlaqəsi çətinləşdiyindən metropoliten tikintisi 

zərurətə çevrildi. Maraqlıdır ki, hələ Bakının baş 

planının 1932-ci il variantında metro tikntisi 

nəzərdə tutulurdu. 1967-ci il noyabrın 6-da Bakı 

metropoliteninin 1 növbəsinin 1-ci sahəsi (5 st.) 

açıldı. Həmin dövrdə Bakı keçmiş SSRİ-də metro 

nəqliyyatına malik olan 5-ci şəhər idi.1976-cı il 

dekabrın 31-də "Nizami" stansiyasının açılması ilə 

Bakı metropoliteninin 1-ci növbəsinin (12 st.) 

çəkilişi başa çatdı. 1985-ci ildə metropolitenin 4 

stansiyasından ibarət 2-ci növbəsi, 1989-cu ildə isə 2 stansiyadan ibarət 3-cü növbəsi işə 

düşdü. Bakı metropoliteni yüksək memarlıq-bədii səviyyəsilə, inşaat keyfiyyətilə, 

memarlıq və təsviri sənət sintezindən uğurlu istifadə edilməsi ilə maraq doğurur. 

 1976-cı ildə 850 illik yubileyi təntənə ilə keçirilmiş Əcəmi Naxçıvaninin yaratdığı 

nadir sənət inciləri - Yusif ibn Küseyr və Mömünə xatın türbələri demək olar ki, 

dağılmaqdan xilas edilərək bərpa olunmuşdur. Respublikanın başqa yerlərindəki 

abidələrdə də yenidənqurma işləri aparılmış, Bərdə türbəsi, Mərəzədəki Diribaba türbəsi, 

Həzrə və Kələxana türbələri ilkin görkəminə qaytarılmışdır. Şuşa, Şəki, Şamaxı, Ordubad, 

Bakı və s. şəhərlərin memarlıq abidələrinin bərpası üzrə intensiv və planlı iş aparılır. Bu 

baxımdan, Bakıdakı orta əsr Azərbaycan daş memarlığının incisi sayılan Şirvanşahlar 

sarayı ansamblının bərpası xüsusilə gözədəyəndir. Son illərdə Gəncədəki qədim ictimai və 

dini tikililərin bərpası və onlardan səmərəli istifadə edilməsi memarlıq tədqiqatçılarının 

gərgin əməyi və səyinin nəticəsidir. Şəhərdəki Bala Bəhmənli, Qızılıhacılı, Ozan, Zərrabı 

məscidləri, karvansara və s. abidələr əsaslı surətdə bərpa edilmişdir. 


